
Урок развіцця мовы.     Апавяданне 

Мэта ўрока: падрыхтаваць вуснае апавяданне на падставе ўласных назіранняў за падзеямі, якія адбываліся з вамі, вашымі блізкімі і знаёмымі, у вашай непасрэднай прысутнасці; раскрыць павучальны сэнс гэтай гісторыі; развіваць звязную вусную мову сямікласнікаў.

Напачатку настаўнік пазнаёміць з мэтамі ўрока, затым, улічваючы ўзровень падрыхтаванасці класа, можа:

а) прапанаваць ужо напісаную на дошцы схему будовы апавядальнага тэксту, каб вучні толькі аднавілі звесткі пра паслядоўнасць кампанентаў;

б) прапанаваць шэраг пытанняў, каб вучні самастойна прыйшлі да гэтай схемы.

Схема будовы апавядальнага тэксту.
1.
Паведамленне пра месца і час, калі адбывалася ваша падзея.

2. Знаёмства з дзеючай асобай (альбо некалькімі).
3. Непасрэдныя дзеянні, іх асаблівасці і парадак.

4. Указанне на завяршэнне дзеяння.
5.
Вывад (у нашым выпадку - раскрыць павучальны сэнс гэтай гісторыі).

Настаўнік заўважыць, што ў апавядальным тэксце можа быць яшчэ і ўступ.

♦ Якім павінен быць пачатак вашага апавядання? Вызначце яго задачу.

Вучні адкажуць, што пачатак апавядання павінен быць кароткім, простым, зразумелым, таму што ягр задача - як мага хутчэй увесці ў сутнасць гісторыі. Але ў той жа час ён павінен зацікавідь слухача, падрыхтаваць яго да ўспрымання апавядання. Напрыклад, ён можа быць такім:

· Паслухай, - пачуўся ў цемры даволі высокі, нават крыху напалоханы хлапечы голас, – як бы ты сябе адчуваў, каб зараз нечакана з'явіўся касмічны карабель з іншапланецянамі?

· Відаць, у мяне захапіла б дух, - пачуўся другі, ніжэйшыі і грубейшы, голас.

· Вось і я прыблізна тое ж перажыў, калі ўчора, з самай раніцы, да мяне ў пакой...

Настаўнік яшчэ раз звяртае ўвагу на схему і паясняе, што яна - толькі ўзор, якога можна прытрымлівацца дакладна, а можна і імправізаваць. Паведамленне пра месца і час дзеяння можна аб'ядноўваць з паведамленнем пра дзеючую асобу, і гэта таксама можа быць пачаткам апавядання.

♦
Аб'яднайце пункты 1 і 2 cхемы. і зрабіце гэта пачаткам апавядання.

Напрыклад, гэта можа гучаць так: «Гэта здарылася яшчэ ў мінулым годзе летам, калі мы разам з бацькамі адпачывалі на Прыпяці».
Настаўнік нагадвае, што галоўная асаблівасць апавядання - паведамленне пра развіццё падзей і пра іх завяршэнне, таму ў апавяданні багата дзеясловаў руху і стану. Парадак размяшчэння дзеясловаў павінен адпавядаць парадку самога дзеяння, таму, як яно адбывалася. Дзёянне адбываецца ў часе, чарадой, адно за адным. Дзеля таго каб паказаць паслядоўнасць дзеяння, у мове ўжываюцца такія словы, як спачатку, потым, затым, тады, зноў, яшчэ, ужо і г.д.

♦
Праслухайце ўрывак з гісторыі пра тое, як хлопец дапамог пераадолець запруду рыбіне.

... Гэтым летам я стаў удзельнікам цікавага здарэння. Было так.

Ля нашай вёскі рэчка вельмі мелкая і вузкая. Таму мы з хлопцамі вырашылі зрабіць запруду. Спачатку набілі па берагах палак, а потым у сярэдзіну ракі навалілі зямлі. Вада пача​ла прыбываць. Тады мы паднялі запруду вышэй, але не падмацавалі, і яе хутка размыла. У той час, як мы змагаліся са стыхіяй, да мяне падплыла рыбіна - мы ёй зямлёй закрылі ўваход. Збянтэжаная такой несправядлівасцю, рыбіна глынула паветра, страпянулася і прапала, потым зноў паказалася з вады. Усе кінуліся яе ратаваць. Але яна, напалоханая, не давалася нам у рукі. Мне пашайцавала: я злавіў рыбіну і асцярожна, каб не садраць лускі, перанёс праз запруду. Хвіліна - і яна згубілася ў рачным блакіце. Шчаслівай табе дарогі, рыбіна!

· Знайдзіце дзеясловы, якія абазначаюць рух і стан.

· Назавіце словы, якія перадаюць паслядоўнасць дзеяння.

Завяршэннем апавядальнага тэксту часта бывае ўказанне на апошняе дзеянне.

♦
Які сказ праслуханай гісторыі, на вашу думку, указвае на завяршэнне дзеяння? (Хвіліна - і яна згубілася ў рачным блакіце).

♦
Прыгадайце адну з вашых экскурсій. Прыдумайце сказ, які б указваў на тое, што экскурсія завершана.

«Увечары мы, стомленыя, але задаволеныя, вярнуліся дадому», - часцей менавіта гэты сказ прапануюць вучні.

♦
Якім можа быць вывад з расказа аб экскурсіі?

Прыдумайце некалькі варыянтаў.

Вучні прапаноўваюць найчасцей такія:

1. Кожны з нас цяпер будзе думаць: што ж дала нам гэтая экскурсія?
2. Вельмі добрая гэта справа - экскурсія!
3. Колькі ўражанняў - на месяц хопіць!
4. Цяпер я ведаю, пра што буду пісаць у сачыненні «Мая самая цікавая экскурсія» і інш.

Аднаўляючы звесткі пра апавядальны тэкст, вучні выпрацоўваюць уменне расказваць гісторыі, цікавыя для слухачоў, у аснове якіх ляжаць асэнсаваныя ўчын​кі. Нагадайце вучням яшчэ раз, што абавязковая ўмова іх гісторый - раскрыццё павучальнага сэнсу.

Як абагульнённе перад самастойнымі звязнымі выказваннямі вучняў можна пазнаёміць з выступленнем на тэму: «Перавыхаваў».
Бабуля - самы аўтарытэтны чалавек у нашай сям'і. Ні адно яе рашэнне не абмяркоўваецца, не аспрэчваецца, а прымаецца як закон. Так было заўсёды, так было і ў той дзень, калі мы прыехалі ўпарадкаваць свежаніну - бабуля забіла кабанчыка. Гэта здарылася ў той час, калі мяса ўжо ляжала ў тазах і на лаўках. Яно скварчэла і на патэльні. А бабуля, задаволеная, запрашала ўсіх за стол: «Праходзьце, сядайце, ёсць чым пачаставаць - кабанчык добры ўдаўся».

Але за стол збіраліся доўга. Спачатку мужчыны павольна мылі рукі, потым доўга выціралі ручніком, нібы падкрэслівалі, што за стол не спяшаюцца. Нарэшце з шумам і жартамі ўселіся.

Увесь гэты час ля стала круціўся кот, лез пад ногі, лашчыўся. Стары сусед, не вытрымаўшы, сказаў: «Дайце і кату пакаштаваць свежага мяса, вось як стараецца кожнаму дагадзіць». Бабуля хуценька паднялася з-за стала і са словамі: «На свежаніну ён не зарабіў, некаму трэба і старое сала даядаць,» - кінула нейкі кавалак кату. Усе назіралі, як кот, які; хвіліну назад весела бегаў па хаце, кінуўся да ежы. Ён абнюхваў кавалачак, але есці не стаў. Паглядзеў на бабулю, павярнуў галаву ў наш бок, затым зноў паглядзеў на бабулю. Узяў кавалачак пярэднімі лапамі, прыўзняўся на заднія і кінуў сала ў бабулю. Пасля павярнуўся і павольна пайшоў з пакоя.

Смех і жарты за сталом у той жа момант сціхлі. Такой доўгай нямой сцэны я не бачыў нават у тэатры. Усе сядзелі апусціўшы вочы і старанна рабілі выгляд, што нічога не здарылася. Праз нейкі час сусед кашлянуў і сказаў: «Во характар, як у гаспадыні». Я асмеліўся падняць вочы на бабулю. Такой разгубленай я яе ніколі не бачыў. Здавалася, яна ўпершыню не ведае, што ёй рабіць.

Назаўтра першым яна пакарміла ката, ужо потым паклікала да стала нас. I тады ж, упершыню, бабуля параілася з бацькам.

Прапануйце вучням радкі з мастацкіх твораў (папярэдне запісаныя на дошцы):

Як дзіўна ўсё

I нечакана ў гэтым свеце...




(В. Зуёнак)
Век жыві - век вучыся.
Знае кошка, чыё сала з'ела.

Няхай ліха пройдзе, няхай добра будзе.

(Народныя прыказкі)

♦ Што з прапанаванага можа быць выкарыстана ў якасці эпіграфа да праслуханай гісторыі? Чаму?

Наступны этап урока — некалькі вучняў расказваюць свае гісторыі. Пры гэтым кожнае выступленне абмяркоўваецца, адзначаюцца ўдалыя знаходкі і робіцца спроба выпраўлення недакладнасцей.

Дамашняе заданне. Скласці план, па ім падрыхтаваць сваю гісторыю і прыняць удзел у конкурсе на лепшага апавядальніка. Пераможца атрымае прыз. Напрыклад, яго гісторыя прагучыць па школьным радыёвузле або будзе змешчана ў насценгазеце. Абавязковай умовай падрыхтаваных гісторый будзе наяўнасць эпіграфа, які б раскрываў асноўны сэнс вашага апавядання.

